
ГЭТА БЫЛО НЯДАЎНА. ГЭТА БЫЛО ДАЎНО… 

Ветэраны афганскай вайны рэзка адрозніваюцца ад ветэранаў Вялікай Айчыннай. 

Менавіта ўзростам. I тыя, і другія прайшлі праз пекла. Адны абаранялі Айчыну, другія выконвалі 

інтэрнацыянальны доўг. Усе ішлі на смерць, а марылі пра светлую будучыню, доўгае шчаслівае 

жыццё. «Лепшы спосаб сцерагчы свой дом – гэта абараняць чужы», – так Р. Ралан напісаў у 

сваім творы «Кала Бруньён». 

З былога Саюза прайшлі Афганістан 32 тысячы салдат, 68 з іх з Докшыцкага раёна. Усе 

засталіся жыць, стварылі сем’і, знайшлі месца пад мірным сонцам, аб’ядналіся ў саюз воінаў-

інтэрнацыяналістаў. Сёння Докшыцкую раённую арганізацыю ГА «Беларускі саюз ветэранаў вайны 

Афганістана» ўзначальвае Валянцін Станіслававіч Андрыеўскі. 

20 гадоў прайшло з таго часу, як вывелі апошнія войскі з Афганістана. 20 гадоў жывуць у 

памяці афганцаў гарачыя дні і ночы. 

Новы 1980 год Валянцін Андрыеўскі сустракаў у акопах. Ваеннаслужачы тэрміновай 

службы, прызваны ў рады Савецкай Арміі ў 1979 годзе, быў у ліку першых, хто стаў выконваць 

інтэрнацыянальны абавязак. Спачатку хлопец з Масловіч трапіў у вучэбную часць, дзе праслужыў 

паўгода дэсантнікам. Адтуль да вайны яму заставалася некалькі крокаў. Па трывозе паднялі 

дэсантнікаў ноччу ў неба. «Звычайныя вучэнні», – верылі хлопцы да апошняга. Ды вось у 

Казахстане на аэрадроме салдатам прапанавалі ўзяць боепрыпасаў у неабмежаванай колькасці. 

Навошта? Канечне ж, на вайну. 

1979–1981 гады былі самымі цяжкімі. Вайна была ў пачатковай стадыі. Вялася на чужой 

для нас тэрыторыі. Створаныя банды душманаў дзейнічалі агрэсіўна. 

Дэсантнікі Віцебскай дывізіі пастаянна былі ў рэйдах, на баявых заданнях, у гарах. На базу 

прыязджалі толькі на дазапраўку. Вар’яцкі рытм жыцця пад фізічнай і псіхалагічнай нагрузкай. 

Часам думалася, што вытрымаць гэта немагчыма. Ордэн Чырвонай Зоркі, што іншы раз у асабліва 

ўрачыстай абстаноўцы можна ўбачыць на грудзях В. С. Андрыеўскага, сведчыць пра мужнасць, 

стойкасць, сапраўды мужчынскі характар чалавека, які не пакрыў сябе ганьбай нават у 

экстрэмальных сітуацыях. 

Зараз ў Валянціна Станіслававіча самая мірная работа: ён вадзіцель «хуткай дапамогі» і 

заўсёды там, дзе ёсць неабходнасць у яго дапамозе. 

Чалавечай памяці ўласціва забывацца, ды і Бог дае людзям толькі тое, што яны ў стане 

вытрымаць. За 20 пасляваенных гадоў амаль згладзіліся людскія ўспаміны пра вайну ў 

Афганістане. Сталі вялікімі бярозы, што растуць на алеі Памяці ў гонар загінуўшых у мірны час 

ваеннаслужачых. I, магчыма, беластволыя бярозы нагадваюць нам пра мінулае і даюць 

магчымасць радавацца сённяшняму дажджліваму надвор’ю, нятуга набітаму грашыма кашальку, 

не поўнасцю выкананаму запланаванага, чамусьці іншаму. Але як добра жыць пад мірным небам! 

